
 

  

     
 

KENYATAAN MEDIA 

BANTAHAN TERHADAP TINDAKAN SAMAN TIDAK MUNASABAH DAN POLISI 
MENINDAS MAHASISWA 

Mahasiswa Universiti Teknologi Malaysia memandang serius dan membantah keras dasar 
pentadbiran universiti yang terus menerus menindas kelangsungan hidup pelajar. Bantahan ini 
digerakkan secara kolektif atas susulan kes isu saman yang dibangkitkan oleh pelajar baru baru 
ini, di mana kita menerima pelbagai aduan daripada mahasiswa mengenai tindakan tidak 
munasabah pihak pengurusan. Walaupun mahasiswa merupakan pemegang taruh terbesar 
dengan jumlah melebihi 32,000 orang serta menjadi penyumbang utama kewangan institusi, 
hak dan suara kami sering dipinggirkan. Kami membantah tindakan pihak pentadbiran yang 
menjadikan mahasiswa sebagai sasaran keuntungan melalui penetapan KPI wajib bagi setiap 
pegawai keselamatan. Saman sepatutnya menjadi langkah didikan, bukannya alat untuk 
memeras poket pelajar yang sedia terbeban dengan kos sara hidup. 

Bebanan kewangan ini sengaja diburukkan lagi dengan penolakan pihak universiti terhadap 
pelaksanaan Polisi Kadar Rata (Flat Rate Policy) bagi pembayaran kompaun. Sistem denda 
terkumpul yang diamalkan sekarang jelas tidak mempedulikan nasib dan realiti ekonomi pelajar. 
Ruang pergerakan kami juga disekat apabila kawasan Lingkaran Ilmu diwartakan sebagai zon 
larangan meletak kenderaan, sekali gus mewujudkan perangkap bersistem untuk mengeluarkan 
lebih banyak saman kepada pelajar yang sekadar ingin ke kelas dan berurusan di Bangunan 
Kesatuan Pelajar. 

Lebih mengecewakan, penyemakan semula pelbagai dasar lapuk di dalam Buku Peraturan 
Mahasiswa membuktikan wujudnya masalah sistemik di mana pihak universiti menjadikan 
peraturan sebagai senjata utama untuk menindas kematangan pelajar. Sebagai contoh, 
pelaksanaan perintah berkurung pada waktu malam dijadikan alasan kukuh untuk terus 
menjatuhkan denda dan saman kepada mahasiswa. Mahasiswa adalah individu dewasa dan 
matang yang sudah sah di sisi undang-undang untuk mengundi, bekerja, dan berkahwin. 
Kehidupan kampus sepatutnya melatih sifat berdikari dan tidak mengongkong pergerakan 
mahasiswa seperti kanak-kanak. 

Peraturan perintah berkurung ini sangat menyukarkan mahasiswa untuk bekerja separuh masa 
bagi menampung kos sara hidup yang semakin tinggi. Apabila mahasiswa terpaksa pulang 
lewat dari tempat kerja, atau memerlukan fleksibiliti masa untuk berpersatuan, membina 
jaringan, dan menimba pengalaman di luar waktu kelas, mereka segera dihukum dengan 
kompaun tatatertib. Keselamatan kampus harus ditangani melalui sistem pengawasan yang 
baik dan komprehensif, bukan dengan cara menghukum dan menyaman kebebasan 



 

pergerakan mahasiswa. Kerajaan dan pihak pentadbiran mestilah mengiktiraf kematangan 
mahasiswa dengan mengembalikan hak autonomi penuh kepada badan pelajar tanpa syarat. 

TUNTUTAN 

Oleh yang demikian, gerakan-gerakan mahasiswa Universiti Teknologi Malaysia meletakkan 
tuntutan berikut kepada pihak pentadbiran universiti: 

1.​ Membatalkan penetapan KPI dalam tindakan pemberian saman kepada mahasiswa. 

2.​ Meminda Buku Peraturan Mahasiswa untuk memansuhkan kesemua klausa yang tidak 
munasabah dan menindas. 

3.​ Melibatkan mahasiswa secara terus dan telus dalam setiap proses pemindaan Buku 
Peraturan Mahasiswa. 

PENUTUP 

Kami menegaskan kepada pihak pentadbiran bahawa universiti sepatutnya berfungsi sebagai 
medan kebebasan intelektual dan pendewasaan, bukannya direka menjadi tapak untuk 
mengekang dan menghukum pelajar. Kemarahan mahasiswa kini telah tiba di kemuncaknya 
akibat pengabaian kebajikan yang berterusan. Kami tidak akan tunduk kepada sebarang bentuk 
intimidasi dan akan terus berdiri teguh mempertahankan hak mahasiswa. 

“Universiti Milik Mahasiswa, Bukan Milik Pentadbiran” 

 

Kenyataan bersama: 

1.​ Liga Mahasiswa UTM 
2.​ Revolusi Penggerak Mahasiswa UTM 
3.​ Evolusi Mahasiswa UTM 
4.​ Reformasi Mahasiswa UTM 
5.​ Kelab Mahasiswa UMNO UTM 

